
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

পুব আকাশে শুভ্র আলোর শঙ্খ বাজে,

বুকের মধ্যে শব্দ যে তার

রক্তে লাগায় দোলা।

কত যুগের কত দেশের বিশ্ববিজয়ী

মৃত্যুপথে ছুটেছিল

অমর প্রাণের অসাধ্য সন্ধানে।

তাদেরি সেই বিজয়শঙ্খ

রেখে গেছে অরব ধ্বনি

শিশির-ধোওয়া রোদে।

বাজ্ল রে আজ বাজ্ল রে তার

ঘর-ছাড়ানো ডাক

আশ্বিনের এই প্রথম দিনে॥



ধনের বোঝা, খ্যাতির বোঝা, দুর্ভাবনার বোঝা

ধূলোয় ফেলে দিয়ে

নিরুদ্বেগে চলেছিল জটিল সঙ্কটে।

ললাট তাদের লক্ষ্য করে

পঙ্কপিণ্ড হেনেছিল

দুর্জ্জনেরা মলিন হাতে;

নেমেছিল উল্কা আকাশ থেকে,

পায়ের্ তলায় নীরস নিঠুর পথ

তুলেছিল গুপ্ত ক্ষুদ্র কুটিল কাঁটা।

পায়নি আরাম, পায়নি বিরাম,

চায়নি পিছন ফিরে;

তাদেরি সেই শুভ্রকেতনগুলি

এ উড়েচে শরৎ প্রাতের মেঘে

আশ্বিনের এই প্রথম দিনে॥

		 এই পাতা শেষ সম্পাদিত হয়েছে ১২:০৮টার সময়, ২০ আগস্ট ২০২২ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

